
 	Reja:    1.Kirish. Fanning tarixi va rivojlanish bosqichlari.  
 	 	 2. Fanning maqsad va vazifalari. 
 	 	 3.Simptom, sindrom, diagnoz, prognoz tushunchalari. 
 
Tayanch iboralar: Veterinariya, chorvachilik, ekstensiv, intensiv, genetik potensial, maksimal, yuqumli kasallik, profilaktik vositalar, veterinariya laboratoriyalari, brusellyoz, tuberkulyoz, klinik diagnostika, propedevtika, fermer xo’jaliklari, kasallik belgilari, simptom, sindrom, diagnoz, prognoz. Etika, urf-odat, burch, muomala, tekshirish usullari, ko’rish, paypaslash, taqillatish, perkussiya, eshitish, auskultasiya, tana haroratini o’lchash, termometriya, gabitus, ichki paypaslash, tashqi paypaslash, harorat, chuqur paypaslash, yuzaki paypaslash, botuvchi paypaslash, bimanual palpasiya, digital perkussiya, instrumental perkussiya, vositali perkussiya, vositasiz perkussiya, stakkato perkussiyasi, legato perkussiyasi, stetoskop, fonendoskop, termometriya, maksimal termometr, elektron termometr. 
Klinik diagnostika - bu veterinariya vrachini tayyorlash tizimining asosiy tarkibiy qismlaridan biridir. U qishloq xo’jalik hayvonlari ichki yuqumsiz kasalligi, akusherlik va ginekologiya, jarrohlik, epizootologiya kabi boshqa klinik fanlarning tayanch negizi hisoblanadi. Veterinariya vrachining barcha klinik ishlari ana shu fanga asoslanadi.  
Klinik diagnostika - klinik veterinariyaning metodologik asosini tashkil etib, veterinariya vrachlarini tayyorlashda muhim propedevtik fan hisoblanadi. Veterinariya va ilg’or amaliyot chorvachilikda ilm-texnika progressini mustahkamlashda katta hissa qo’shmoqda. Klinik diagnostika kursi bo’yicha o’rganiladigan klinik laboratoriya va rentgenologik usullarni mahorat bilan puxta egallash, bo’lajak veterinariya vrachlariga kasallikka o’z vaqtida diagnoz qo’yish, ilmiy asosda davolash va profilaktika o’tkazishda yordam beradi. 
Klinik diagnostika fanining vazifasi shundan iboratki, talabalarga kasalliklarni aniqlash tajribasini, patologik jarayonlarning har xil bosqichlarida kasallik belgilarini (simptomlarni) ustalik bilan yig’ish va tahlil qilishnio’rgatishdan iborat. 
Klinik diagnostika fani hayvonlarni tekshirish usullarini o’rgatadigan fandir. Diagnostika - so’zi yunoncha «Diagnosticon» so’zidan olingan bo’lib, aniqlay oladigan, aniqlashga qobiliyatli degan ma’noni anglatadi. Demak diagnostika hayvonlarning kasalligini aniqlashni o’rgatadigan fandir. 
Diagnostika fani klinik veterinariyaning muhim bo’limlaridan biri hisoblanib, kasallikni davolash va oldini olish maqsadida tekshirish usullari, kasallikni aniqlashning bosqichlari, kasal hayvon holatini o’rganadi, olingan ma’lumotlarni tahlil qiladi. Klinik diagnostika fani klinik veterinariyaning metodologik asosini tashkil etadi va veterinariya vrachini tayyorlashda muhim propedevtik fan hisoblanadi.  
Propedevtik (Rgoraideo - yunoncha so’z bo’lib, tayyorlayman, kasallikni aniqlashga tayyorlayman degan ma’noni bildiradi) fan deyilishiga asosiy sabab shuki, bu fan ichki yuqumsiz, jarrohlik, akusherlik, epizootologik va parazitar kasalliklarni chuqur o’rganish uchun bu kasalliklarni dastlabki tekshirishdan o’tkazadi, kasallik belgilari bilan, kelib chiqish sabablari, kasallikni aniqlash usullari bilan tanishtiradi. Diagnostika fani avval o’tilgan fizika, anatomiya, fiziologiya, bioximiya, mikrobiologiya, oziqlantirish fanlaridan olingan bilimlarga asoslanadi. 
Diagnostika fani bir-biri bilan bevosita bog’langan 3 bo’limdan tashkil topgan: 
1. Tekshirish usullari va uslublarini o’rganish; 
2. Hayvonlarni tekshirib kasallik belgilarini o’rganish; 3. Olingan ma’lumotlarni tahlil qilib, kasallikni aniqlash. 
Hayvonlarni tekshirganda umumiy va maxsus tekshiriladi. Umumiy tekshirganda hayvon registrasiya qilinadi, anemnez ma’lumotlari to’planadi, hayvonning gabitusi aniqlanib, teri qoplamasi, terisi, shilliq pardalari va limfa tugunlari tekshiriladi. Maxsus tekshirganda hayvonning tizimlari tekshiriladi. Tekshirganda umumiy, maxsus va laborator tekshirish usullaridan foydalaniladi. 
Shuning uchun bo’lajak veterinariya vrachlari amaliy veterinariyani klinik diagnostika fanini o’rganishdan boshlaydilar. 
Fanning kisqacha tarixi. Hayvonlarni tekshirish va kasalliklarni davolash insonlar hayvonlarni qo’lga o’rgatib, ulardan foydalana boshlagan davrdan boshlangan va bu insonning aql idroki, tushunchasi va fanning rivojlanishiga bog’liq bo’lgan. Ko’p asrlar davomida hayvonlarni tekshirish va davolash ishlari bilan ayrim odamlar shug’ullanib kelgan. Bunda ko’rish, paypaslash, kuzatish usullaridan foydalanganlar, kasallik belgisiga qarab (yo’tal, ich ketish, terlash va hokazolar) diagnoz qo’yganlar va davolaganlar. 
Hayvonlarni davolash to’g’risidagi eng qadimgi qo’lyozma - bu Misrdagi Kaxun veterinar qo’lyozmasidir (eramizdan 400 ming yil avval). Yunoniston, Rim, Hindiston va Xitoyda ham hayvonlarni tekshirish va kasalliklarini davolash to’g’risidagi qo’lyozmalar bo’lgan. Bu qo’lyozmalarda oddiy tekshirish usullari (ko’rish, paypaslash, eshitish, auskultasiya) keltirilgan. Hindiston qo’lyozmalarida isitmaga, Xitoyda puls sifatiga katta e’tibor  berilgan.  
"Veterinarius" so’zini birinchi marta Rim olimi Kolumella (eramizdan oldingi I- asrda) tilga olgan va hayvonlarga qarovchi, ularni davolovchi kishilarni shu nom bilan atagan. 
Rivoyatlarga qaraganda Asklepiy degan vrach kasalni ko’rishga borayotganida oldidan ilon chiqadi. Vrach ilonni o’ldiradi. Nariroqqa borib orqasiga qarasa, ikkinchi ilon kelib, qandaydir bir o’simlik bilan o’lgan ilonni tiriltiradi. Buni kuzatib turgan vrach keyinchalik juda ko’p og’ir kasalliklarni shu o’simlik bilan davolaydi va shuxrat qozonadi. Shu munosabat bilan vrachlarning nishoni (emblemasi) paydo bo’ladi. 
Ilmiy diagnostikaning asoschisi qadimgi Yunoniston hakimi Gippokrat hisoblanadi (eramizdan oldingi 460-370 yillar). Gippokrat o’zigacha bo’lgan hamma olimlarning ishlarini ilmiy asosda o’rganib, yozib qoldiradi. U anamnezga, nafas olish soniga, teri holatiga, tomirlar pulsasiyasiga juda katta e’tibor bergan. Balg’am, tezak va siydikni laborator tekshirgan. Tekshirganda sezgi a’zolaridan keng foydalangan, zondlar va maxsus oynalardan foydalangan. 
Eramizning IV- asrida yashab o’tgan yunon olimi Absirt veterinariya diagnostikasining asoschisi hisoblanadi. U ichki kasalliklarni aniqlash qoidalarini ishlab chiqqan. Rimlik vrach Galen birinchi marta kasalliklarning kelib chiqishi va rivojlanishida hayvonlar konstitusiyasining ahamiyatini isbotlab bergan. U kasallik prognoziga juda katta e’tibor bergan. Keyinchalik hayvonlarning anatomiyasini o’rganish (Ruini, 1598), qonning harakatini o’rganish (Garvey, 1648), mikroskopning kashf etilishi (Levenguk, 1661) diagnostika fanining rivojlanishiga asos bo’ldi. 
XVII-XIX asrlarda juda ko’p olimlar tomonidan yangi tekshirish usullari kashf etilib, qo’llanila boshlandi. 1758 yilda De Gayen tomonidan tana haroratini o’lchash (termometriya), 1761 yilda Auenbrugger tomonidan perkussiya usuli ishlab chiqildi. Perkussiya o’tkazish uchun Piori (1826) plessimetrni, Berri (1829) perkussion bolg’achani kashf etdi, 1939  yilda Chex vrachi Shkoda perkussiyani ilmiy asoslab berdi, 1824 yilda Dyupua bu usulni birinchi marta veterinariyada qo’lladi. Fransuz olimi Laennekning 1819 yilda stetoskop asbobini kashf etishi diagnostikaning katta yutug’i edi. 1839 yilda Shkoda auskultasiya usulini ilmiy asoslab berdi. 1901 yilda I.Marekning hayvonlarni eshitish bo’yicha ishlari qimmatli hisoblanadi. 1895 yilda Rentgen tomonidan rentgen nurlarining kashf etilishi keyinchalik rentgenografiya, rengenoskopiya, flyuorografiya usullarining ishlab chiqilishiga asos bo’ldi. 
Diagnostikaning gematologiya qismining rivojlanishiga shaklli elementlarni sanashda ishlatiladigan melanjer va Goryayev sanoq to’rining kashf etilishi, D.L.Romanovskiy tomonidan (1891) qonni fiksasiya qilish va bo’yash, E.Bernaskiy tomonidan (1894) eritrositlarning cho’kish tezligini aniqlash usulining ishlab chiqarilganligi, qon tarkibidagi gemoglobin miqdorini aniqlash (T.Sali, 1902), leykosit turlarini alohida sanash (V.Shilling, 1912) va boshqa usullarning kashf etilishi katta hissa qo’shdi. V.Eyntxoven (1903) tomonidan torli galvanometrning yaratilishi, elektrokardiografiya usulining kashf etilishiga asos bo’ldi. 
Keyinchalik, klinik diagnostika fanining rivojlanishida olimlardan F.Fridberger, Ye.Frener, 
E.Fogel, 	Ya.K.Kaydanof, 	G.M.Prozorov, 	X.Bunga, 	P.P.Gisson, 	L.Paster, 	R.Kox, 
I.I.Mechnikovlarning xizmatlari katta bo’ldi. 
Rossiya olimlaridan A.P.Ostapenko, G.M.Andreyevskiy, A.A.Makarevskiy, V.Ye.Yevtixiyev, 
K.M.Golsman, N.P.Ruxlyadev, G.V.Domrachev, A.V.Sinyov, A.V.Vasilyev, N.R.Semushkin, V.I.Zaysev, I.G.Sharabrin, V.M.Danilevskiy, K.I.Skryabin, V.Ya.Yakimovlar o’zlarining ishlari bilan diagnostika fanining rivojlanishiga katta hissa qo’shdi. 
Ovqat hazm qilish tizimi a’zolaridan: kavshovchi hayvonlarning me’da oldi bo’lmalarini tekshirish usullari bilan N.F.Popov, I.P.Salmin, L.A.Faddeyev, A.V.Sinyov, P.A.Oganesyan, N.V.Kurilov, I.N.Simonov, M.M.Jambulatov, M.P.Koval va boshqalar ishlaganlar. Bu a’zolarni tekshirish uchun S.G.Meliksetyan, Yu.I.Velleste, Z.S.Goryainova, V.A.Cherkasov, Sh.A.Kumsiyevlar tomonidan bir qancha zondlar va asboblar yaratilgan. 
Ot, cho’chqa va itlar me’dasini zond yuborish yo’li bilan tekshirish usullari bilan Ya.I.Kleynbok, A.V.Sinyov, G.V.Domrachev, N.R.Semushkin, P.S.Ionov, S.I.Smirnov, I.G.Sharabrin, N.T.Vasilyev va boshqalar ishlaganlar. Otlarning sanchiq (kolik) kasalligini o’rganishda A.R.Yevgrafov, A.V.Sinyov, G.V.Domrachev, N.Z.Objorin, I.N.Simonov, A.N.Bajenov va boshqalarning; jigar kasalliklarini o’rganishda M.A.Mextiyev, S.A.Xrustalev, A.K.Lyapustin, V.S.Postnikov, N.N.Komarisыn, B.V.Usha va boshqalarning; yangi tug’ilgan hayvonlar kasalliklarini o’rganishda R.A.Sion, V.A.Alikayev, I.G.Sharabrin, V.P.Shishkov, A.M.Smirnov, F.F.Poroxov, P.Ya.Konopelko, M.X.Shayxamanov, V.M.Podkapayev, 
K.K.Movsumzoda, M.I.Nemchenko, B.M.Anoxin va boshqalarning xizmatlari katta. 
Yurak-qon tomir tizimi a’zolarini tekshirish usullarini ishlab chiqishda G.V.Domrachev, 
I.G.Sharabrin, R.M.Voskanyan, V.I.Sirotkin, V.G.Chagin, N.A.O’razayev, N.A.Sudakov, A.N.Bajenov, N.Z.Objorinlarning, nafas olish tizimini tekshirishda L.A.Faddeyev, L.V.Yakushkin, G.V.Domrachev, L.A.Lebedev, V.M.Danilevskiy, R.G.Mustakimovlarning, tanosil a’zolarini tekshirishda A.V.Sinyov, P.S.Ionov, K.K.Mavsumzoda, nerv tizimini tekshirish usullarini ishlab chiqishda A.V.Sinyov, A.I.Fedotov, A.N.Golikov, I.P.Shaptalaning xizmatlari katta. 
Veterinariya diagnostikasi fani bo’yicha birinchi kitobni    A.A.Makarevskiy (1928), A.V.Sinyovlar (1931) yozganlar. Organizm a’zolarining birinchi atlasini 1946 yilda V.N.Nikitin chop etgan. Gematologiya bo’yicha birinchi kitobni 1948 yilda A.V.Vasilyev yozgan. 
O’zbekistonda diagnostika fanining rivojlanishida S.G.Yudin, R.M.Voskanyan, A.A.Pokudin, 
N.N.Isomov, X.Z.Ibragimov, Q.N.Norboyev, M.S.Xabiyev, P.B.Boboyev, M.B.Safarov, A.J.Raxmonov, A.O.Raxmonov, B.B.Bakirov, B.M.Eshbo’riyev va boshqalarning xizmatlari katta. Bu olimlar O’zbekiston sharoitida kasalliklarni elektrokardiografiya usuli bilan aniqlash, yuqumsiz kasalliklar va zaharlanishlarni, modda almashinuvi buzilishi va jigar kasalliklarini aniqlash usullarini, stress ta’sirini, texnogen omillarining hayvonlar organizmiga ta’sirini o’rganish bo’yicha katta ishlarni olib borganlar. 
Hozirgi davrda olimlarimiz tomonidan zamonaviy, yangi tekshirish usullari ishlab chiqilmoqda, eski tekshirish usullari takomillashtirilmoqda, elektron asbob va uskunalar yaratilmoqda. Bu hayvonlar kasalliklarini aniqlash, davolash va oldini olishda juda katta ahamiyatga ega. 
Veterinariya xodimlarining asosiy vazifasi - chorvachilikni rivojlantirib, aholini chorva mahsulotlari bilan va sanoatni xom - ashyo bilan ta’minlashdan iborat. Insoniyat hayotida chorva mahsulotlari asosiy o’rinni egallaydi. Lekin O’zbekistonda hozirgacha odamlarni talab darajasidagi chorva mahsulotlari bilan ta’minlash amalga oshirilgan emas. Shuning uchun veterinariya xodimlari o’z bilim va tajribalarini ishga solib, chorvachilikni yuqori darajada rivojlantirishlari kerak. 
Avvalgi yillarda chorvachilik mahsulotlarini ko’paytirish asosan ekstensiv usulda amalga oshirilgan bo’lsa, keyingi yillarda intensiv rivojlantirish hisobiga amalga oshirilmoqda. Chorvachilikni   intensiv rivojlantirganda, hayvonlarning bosh sonini ko’paytirmasdan, ulardan olinadigan mahsulotlar miqdori oshiriladi. Buning uchun chorvador va veterinariya xodimlari quyidagi ishlarni amalga oshirishlari kerak: 
· hayvonlarning zotini yaxshilash - xo’jalik yo’nalishiga qarab, yuqori mahsulot beradigan hayvon zotlari bilan ta’minlanishi kerak; 
· hayvonlarning mahsulot berish imkoniyatidan (genetik potensialidan) to’liq, foydalanish - Respublikamiz xo’jaliklarida asosan qizil cho’l va qora-ola zotli sigirlar saqlanadi. Bu sigirlarning sut mahsuldorlik imkoniyati - yiliga 5-6 ming litrdir. Lekin Respublikamizda bu hayvonlarga yetarli darajada tuyimli oziqalar berilmasligi, saqlash sharoitining yomonligi natijasida ko’pgina xo’jaliklarda bu sigirlardan yiliga 2-2,5 ming litr sut sog’ib olinmoqda. Demak, biz sut berishni genetik potensialining 40-50 foizidan foydalanayapmiz. Agarda xo’jaliklar sigirlarning bosh sonini ko’paytirmasdan, xo’jalikdagi sigirlarni oziqa bilan ta’minlashni, saqlash sharoitini yaxshilab, talab darajasiga ko’tarsalar, sut mahsulotini 50-60 foizga oshirishlari mumkin; - hayvonlarni oziqlantirish va saqlash sharoitlarini yaxshilash. 
· chorvachilikning hamma tarmoqlarini rivojlantirish va hokazolar. 
Veterinariya xodimlarining asosiy vazifalari qo’yidagilardan iborat: 
· yuqumli kasalliklarning kelib chiqishini maksimal kamaytirish uchun hamma joyda veterinariya xodimlari tomonidan yuqumli kasalliklarga qarshi kurashish rejalarini bajarish shart deb hisoblanishi kerak. Bu ishlarni bajarmasdan turib, chorvachilikni rivojlantirish, inson sog’ligini saqlash mumkin emas. Buning uchun hamma profilaktik vositalaridan unumli foydalanish shart; 
· chorvachilik xo’jaliklarining sanitariya holatini yuqori darajaga ko’tarish chora-tadbirlarini ko’rish; 
· veterinariya laboratoriyalarining yuqumli va yuqumsiz kasalliklarga diagnoz qo’yish imkoniyati va vositalarini yaxshilash; 
· hayvonlarning brusellyoz va tuberkulyoz kasalliklari bilan kasallanmasliklari chorasini ko’rish lozim. Agarda xo’jalikda shu kasalliklar bo’lsa, uni tezda tugatish chora-tadbirlari ishlab chiqilib, amalga oshirilishi; 
· yangi tug’ilgan hayvonlarni qabul qilish va ularni saqlab qolish sharoitlari yaratilishi;  
· hayvonlarning qisir qolishi va bola bermasligiga qarshi samarali chora - tadbirlarni qo’llash; 
· chorvachilik    fermalarining   sanitar    holatini    yaxshilash   yo’li    bilan chorvachilik mahsulotlarining sifatini oshirish; 
· chorvachilik    ustidan    veterinariya    nazoratini    amalga    oshirish  uchun veterinariya ustavining buzilishlariga qarshi kurashish; 
· yuqumsiz    kasalliklarning    oldini    olish    uchun    hayvonlarni    saqlash, oziqlantirish talablariga rioya qilish; 
· chetdan respublikamiz territoriyasiga kasalliklarning olib kelinishining oldini olish choratadbirlarini ko’rishdan iborat. 
O’zbekiston mustaqillikka erishgandan keyin, xo’jaliklardagi chorva mollari xususiy tadbirkorlar qo’liga o’tdi, chorvachilik bilan shug’ullanadigan fermer xo’jaliklari tuzildi. Chorvachilik hayvonlarining ko’pchiligi xususiy xo’jaliklar qo’liga o’tdi. Chorvachilikning shaxsiy xo’jaliklarda va mayda fermer xo’jaliklarida rivojlanishi veterinariya xizmatlarining o’z vaqtida sifatli o’tkazilishini qiyinlashtiradi. Bunday holda veterinariya xodimlaridan yanada ma’suliyatli, e’tiborli va kasbga mehr - muhabbat bilan faoliyat yuritishni talab qiladi. 
Simptom, sindrom, diagnoz, prognoz to’g’risida tushuncha. Simptom (kasallik belgisi) - deb patogen faktorlarning ta’sir etishi natijasida a’zolarda kelib chiqadigan, tekshirishda aniqlanadigan funksional va morfologik o’zgarishlarga aytiladi. Simptomga qarab kasal hayvon sog’ hayvondan farq qilinadi. Symptoma - so’zi yunoncha so’zdan olingan bo’lib, voqyea, hodisa yoki duch kelish degan ma’noni bildiradi. 
Ko’pincha olimlar simptom va kasallik belgisini sinonim so’zlar sifatida bir ma’noda, ya’ni kasallik belgisi deb ishlatadilar. Lekin A.V.Sinyov, V.I.Zaysevlar organizmda kelib chiqadigan funksional o’zgarishlarni simptom (burundan suyuqlik oqishi), morfologik o’zgarishlarni (terida va shilliq pardalarda yaraning paydo bo’lishi) kasallik belgisi deb tushuntiradilar. Aksariyat hollarda bu ikki termin bir ma’noda ishlatiladi. Kasalliklarda simptomlarni to’liq aniqlash va har tomonlama o’rganish hayvonlarni klinik tekshirishning asosini tashkil etadi. 
Hayvonning yoshi va fiziologik holati (kuyikish, bo’g’ozlik, qo’zg’alish) o’zgarganda ham ayrim a’zolarning funksiyasi o’zgaradi. Shuning uchun vrach hayvonni tekshirganda bu holatlarni kasallik bilan almashtirmasligi kerak. Har bir simptomni o’rganganda vrach uning kasallik belgisi yoki tashqi muhitga moslashish reaksiyasi ekanligini aniqlab olishi lozim. 
Hayvon organizmining xususiyati va tashqi muhit sharoitlariga qarab, bir kasallik har xil hayvonda turlicha namoyon bo’lishi mumkin. Natijada bir xil kasallik ayrim hayvonlarda yengil, boshqa hayvonlarda og’ir kechadi. 
Simptomlarning tasniflanishi (klassifikasiyasi) qo’yidagicha:  
Kelib chiqishiga qarab: 
· subyektiv   simptomlar  -  bunga  hayvonning  o’zi   ko’rsatgan   belgilar kiradi (doimo bir joyni qashlashi yoki bir joyiga qarab turishi); 
· obyektiv   simptomlar   -   bunga   vrachning   o’zi   tekshirib   aniqlagan kasallik belgilari kiradi. 
Klinik ahamiyatiga qarab:  
· doimiy va doimiy bo’lmagan; 
· muhim va muhim bo’lmagan; 
· tipik va notipik; 
· spesifik (patognomonik) va tasodifiy simptomlar bo’ladi. 
Kasallikning boshlanishidan tugagungacha namoyon bo’ladigan belgilarga doimiy, ayrim paytlarda namoyon bo’ladigan simptomlarga doimiy bo’lmagan simptomlar deyiladi. Vrachning asosiy vazifasi kasal hayvonni tekshirganda aniqlangan kasallik belgilari ichidan muhim va tipik belgilarni ajrata bilishdir. Vrach simptomlar orasidan shu kasallikka xos muhim va tipik belgilarni ajrata olsa, to’g’ri diagnoz qo’yib, to’g’ri davolay oladi. Agarda, doimiy va muhim bo’lmagan belgilarga e’tibor bersa, kasallikka noto’g’ri diagnoz qo’yib, uni davolay olmaydi. Spesifik (patognomonik) yoki maxsus belgi bitta kasallikni bildiruvchi belgidir. Masalan, sakrovchi puls - aorta yarimoysimon klapani yetishmovchiligi  porogi uchun, suyuqlik harakatini eslatuvchi (chayqalish) tovush - travmatik perikardit kasalligi uchun patognomonik belgi hisoblanadi. Asosiy kasallik bilan aloqasi bo’lmagan belgilarga tasodifiy belgi deyiladi (rinit, stomatit, gastritda va b. 
oyoqning oqsashi).   
Joylashishiga qarab: - umumiy belgilar; - mahalliy belgilar. 
Kasalliklarda organizmning hamma a’zo va to’qimalari javob berish reaksiyasida ishtirok etsa - umumiy belgilar (tana haroratining ko’tarilishi yoki pasayishi, nafas olish va puls sonining oshishi yoki kamayishi va hokazolar) kelib chiqadi. Tananing ayrim joylarida funksional va morfologik o’zgarishlar kuzatilsa - mahalliy simptom deyiladi. 
Kasallik oqibatiga qarab: 
· kasallikning    tuzalishini    ko’rsatuvchi   ijobiy belgilar    (tana    haroratining me’yorgacha pasayishi, ishtahaning paydo bo’lishi va hokazolar); 
· kasallikning   tuzalmasligini   ko’rsatuvchi   salbiy belgilar   (tana   haroratining to’xtovsiz ko’tarilishi yoki me’yordan pastga tushishi va hokazolar); 
· hayvon hayotiga xavf tug’diruvchi belgilar (sovuq ter chiqishi, bo’g’ilish va hokazolar); 
· kasallikning tuzalishiga umidsizlikni bildiradigan belgilar (travmatik perikardit, quturish, davolashi ishlab chiqilmagan kasalliklar belgilari). 
Sindrom. Bitta kasallikda uchraydigan, bir-biri bilan patogenetik bog’liq bo’lgan simptomlar yig’indisiga (kasallik belgilariga) sindrom deyiladi. Ma’lum tizim kasalliklari belgilarining yig’indisiga simptomokompleks deyiladi. 
Sindrom o’zgarmaydigan, qotib qolgan bir narsa bo’lmasdan, doimo o’zgaradigan, yangidan paydo bo’ladigan, birlashib keladigan hodisadir. Ayrim paytlarda bir xil sindrom bir necha kasalliklarda namoyon bo’lishi mumkin (shish sindromi). 
Kasallikning namoyon bo’lishini o’rganganda simptom va sindromlarning diagnostik ahamiyatini, ularning kelib chiqishi va o’zaro bog’liqligini, har qaysi belgining o’z mohiyatini, muhim yoki ikkinchi darajali ekanligini o’rganish kerak. Buni o’rganadigan fanga semiologiya deyiladi. 
Diagnoz (Diagnosis - yunoncha so’z bo’lib, aniqlash - kasallikni aniqlash degan ma’noni bildiradi) - bu vrachning hayvonni holati va kasallik mohiyati to’g’risidagi qisqacha xulosasi bo’lib, nozologik terminlarda ifodalanishidir. 
Kasallikka diagnoz qo’yish ishlab chiqarishda ishlayotgan vrachlarning eng murakkab va ma’suliyatli ishidir. Kasallikni aniqlash uchun vrach tekshirish usullarini, olingan ma’lumotlarni tahlil qilishni va xususiy patologiyani yaxshi bilishi kerak. Diagnoz qo’yishda hayvonni tekshirish, olingan ma’lumotlarni tahlil qilish, kasallik belgilaridan simptomo-xo’jalikni aniqlash, kasallik sabablari, organizm bilan tashqi muhit o’rtasidagi bog’liqlikni aniqlash ishlari bajariladi. Bunda ayniqsa tashqi muhit ta’sirotlariga juda katta e’tibor beriladi, chunki oziqlantirish va saqlash sharoitining buzilishi ko’pgina kasalliklarning kelib chiqishiga sabab bo’ladi. 
Vrachning qo’ygan diagnozida qo’yidagilar albatta aniqlangan bo’lishi lozim: 
· kasallik kechayotgan joy (yurak, o’pka, jigar, me’da va h.k.); 
· kasallik jarayoni xarakteri - patogenezi (serozli, zardobli, shilliqli kataral, yiringli, qonli 
(gemorragik), ixoroz, gangrenozli - chirish); 
· kasallikning kechishi (o’tkir, yarim o’tkir, surunkali); - kasallikning sababi - etiologiyasi; - kasal hayvonning umumiy holati. 
Vrach aniqlagan diagnoz yuqoridagi savollarga javob bersa, bu to’liq diagnoz deyiladi va to’g’ri davolash ishlari o’tkaziladi. Diagnoz yuqoridagi savollarga javob bermasa, diagnoz noto’g’ri qo’yilib, davolash ham noto’g’ri o’tkaziladi. 
Kasallikka diagnoz qo’yganda ayrim belgilarga asoslanmasdan, balki tekshirish, kuzatish, so’rash usullari bilan hamma simptomlar, kasallik sabablari, rivojlanishi aniqlanadi va xulosa shunga asoslanishi kerak. 
Diagnoz tugallangan jarayon emas, balki diagnoz o’zgarishi, qayta aniqlanishi, taqqoslanishi kerak. 
Kasallikni aniqlaganda kasallik diagnozi va individual diagnoz qo’yiladi. 
Kasallik diagnozi - diagnosis morbi - anamnez ma’lumotlari va obyektiv simptomlarni aniqlash yo’li bilan qo’yiladi. Bunday diagnoz qo’yish vrachga aniqlangan belgilarni tartibga solishga, ularni ma’lum bir tizimga qo’yishga, nozologik diagnozni aniqlashga yordam beradi. Bularni bajarmasdan turib individual yoki patogenetik diagnoz qo’yish mumkin emas. Kasallik diagnozi yoki nozologik diagnoz (nozos - yunoncha so’z bo’lib, kasallik degan ma’noni bildiradi) ko’p narsani aniqlasa ham, kasallikning ko’pgina muhim tomonlarini tushuntira olmaydi. Shuning uchun vrach faqatgina kasallik diagnozini aniqlasa, davolashi ko’pincha muvaffaqiyatli tugamaydi. 
Individual diagnoz - diagnosis aegroti - ma’lum kasal hayvonda, ma’lum vaqt va sharoitlarda kasallik kechishining individual xususiyatlarini aks ettiradi. Kasal hayvonlarni tekshirib, davolaganda vrach kasallik diagnozidan individual diagnozga o’tishi kerak. Shu yo’l bilan vrach kasallik diagnozidan kasal organizm diagnoziga o’tadi. 
Individual diagnoz puxta, sinchiklab o’tkazilgan klinik, instrumental va laborator tekshirishlardan keyin qo’yilganligi sababli bu diagnoz to’liq diagnoz deyiladi. 
Diagnozning tasniflanishi qo’yidagicha: 
I. Fanning rivojlanish darajasiga qarab: 
· simptomatik diagnoz - kasallik belgisiga qarab qo’yilgan diagnoz (ich ketishi, yo’tal, isitma va boshqalar); 
· anatomik diagnoz - kasallangan a’zo nomi bilan qo’yilgan diagnoz (gastrit, gepatit, rinit, gaymorit, bronxit, plevrit va x.k.); 
· funksional diagnoz - a’zolar ishining o’zgarishiga qarab qo’yilgan diagnoz (taxikardiya, bradikardiya va x.k.); 
· patogenetik diagnoz - kasallikning rivojlanishiga qarab qo’yilgan diagnoz. 
Hozirgi vaqtda faqat patogenetik diagnoz qo’yiladi. Patogenetik diagnozda yuqoridagi barcha diagnoz turlari inobatga olinadi.  
II. Qo’yilish usuliga qarab: 
· to’g’ridan-to’g’ri qo’yilgan diagnoz - kasal hayvon tekshirilib, olingan ma’lumotlar tahlil qilinib qo’yilgan diagnoz; 
· differensial yoki taqqoslash usuli bilan qo’yilgan diagnoz - belgilari bir-biriga o’xshash kasalliklar taqqoslab diagnoz qo’yiladi; 
· kuzatish yo’li bilan diagnoz qo’yish - birinchi kuni tekshirilib, kasallikka diagnoz qo’yilmasa, hayvon 1-3-5-7 kun kuzatilib, qo’shimcha belgilar   aniqlanib,   maxsus   va   laborator   tekshirishlar   o’tkazilib, diagnoz qo’yiladi; 
· davolash natijasiga qarab diagnoz qo’yish - tekshirish natijasida kasallikni aniqlashning iloji bo’lmasa, har xil dorilar qo’llab, natijasiga qarab diagnoz qo’yiladi; 
· seksion diagnoz - hayvonning tirikligida kasallikni aniqlashning iloji bo’lmasa, o’lgandan keyin murda yorib ko’rilib, a’zolardagi patologoanatomik o’zgarishlarga qarab diagnoz qo’yiladi; - retrospektiv diagnoz - hujjatlar asosida diagnoz qo’yish. 
III. Qo’yilish vaqtiga qarab: 
· erta qo’yilgan diagnoz (dastlabki diagnoz) - bu kasallik boshlanishida qo’yilgan diagnoz bo’lib, ayniqsa kasallikni subklinik rivojlanish davrida davolashda katta ahamiyatga ega; 
· kechikib qo’yilgan diagnoz (yakunlovchi, oxirgi diagnoz) - kasallik to’liq rivojlangandan keyin qo’yilgan diagnoz. 
IV. Ishonchligiga qarab: - aniq diagnoz; 
· gumonli diagnoz. 
Kasalliklarga noto’g’ri diagnoz qo’yish qo’yidagi paytlarda ko’zatilishi mumkin:  
· kasal  hayvonni rejali,  aniq va to’liq  tekshirmasdan, kasallik belgilariga e’tibor berilmasa; 
· kasallik yaxshi o’rganilmagan bo’lib, diagnoz qo’yish usullari to’liq ishlab chiqilmagan bo’lsa; 
· kasal hayvonni maxsus va laborator tekshirishning iloji bo’lmasa; - diagnoz qo’yish uchun vrachda yetarli bilim bo’lmasa. 
Vrach bila turib kasallikka noto’g’ri diagnoz qo’ysa - bu jinoyat hisoblanadi. 
Prognoz. Kasallikning kechishi, rivojlanishi va obyektiv ma’lumotlariga asoslanib, kasallikni nima bilan tugashini (oqibatini) oldindan aytishga - prognoz deyiladi. Prognosis  - yunoncha so’z bo’lib, oldindan ko’rish, oldindan aytish degan ma’noni bildiradi. 
Prognozni aytganda davolash usullarining aynan shu kasallikda qo’llana olishi, kasal hayvonga yaratiladigan oziqalantirish va saqlash sharoitlari nazarda tutiladi. Prognozga qarab hayvonning taqdiri hal qilinadi: davolanadi, yoki majburiy so’yishga yuboriladi (jo’natiladi). 
Prognozda vrach hayvon egasining qo’yidagi savollarga javob berishi kerak: 
· hayvon tuzaladimi yoki yo’qmi? 
· davolash qancha davom etadi? 
· hayvon tuzalgandan keyin mahsuldorligi tiklanadimi yoki yo’qmi? 
Kasallikning mohiyati, hayvonning ahvoliga qarab kasallik prognozi qo’yidagicha bo’lishi mumkin: 
· oqibati yaxshi - bunda hayvon tuzaladi. Vrach hayvonning tuzalib ketishi va mahsuldorligi tiklanishiga ishonsa, shunday prognoz qo’yadi; 
· oqibati yomon - hayvon tuzalmaydi. Davolash mumkin bo’lmagan kasalliklarga yoki tuzalgandan keyin hayvonning mahsuldorligi tiklanmaydigan kasalliklarga (og’ir mastit, travmatik perikardit va hokazolar) shunday prognoz qo’yiladi; 
· oqibati gumon - vrach kasal hayvonning tuzalishiga gumonsirasa shu prognozni qo’yadi. Agar   vrach   noto’g’ri   diagnoz   qo’ysa,   kasallikning   kechishini, kasal organizmning himoya kuchlarini bilmasa, kasallikka noto’g’ri prognoz qo’yadi. 
Nazorat savollari: 
1. Etika so’zi nima ma’noni anglatadi? 
2. Veterinariya    xodimlarining    professional    etikasi    deganda         nimani tushunasiz? 

